Die 'emo'-kultuur; Maandag 02 Augustus 2010, Beeld, Jip
Deur: Emma Stander; Emma Stander is deel van JIP se jeugredaksie. Sy is betrokke by YouthWorx, ('n program vir kinders wat probleme met dwelmverslawing, depressie en selfmutilasie het)‘n Jaar gelede het ek iemand gaan besoek in 'n rehabilitasiesentrum en het daar by 'n ondersteuningsvergadering vir tieners met probleme, bygewoon. Tot vandag toe kan ek nie haar naam onthou nie; haar storie bly opgewasemde gedagtes wat hardop gefluister is. Haar oë het alles vertel. Die kerse het begin uitbrand, maar elkeen se storie het bly vloei, met trane en gedenktekens van die verlede. Die vergadering is met 'n gebed afgesluit wat daagliks deur miljoene ge-eggo word. Sy vat en druk my hand: " God grant me serenity to accept the things I cannot change, the courage to change the things I can and the wisdom to know the difference". 
Ek klim in die kar. My hande bewe toe ek besef die bloed het deur haar trui tot op my gesypel. Ek dra haar bloed aan my hande. 'n Jaar later sit iemand soortgelyk voor my. Lex (skuilnaam) teug diep aan die sigaret en blaas die rook in my gesig. Ligbruin brandmerke vorm aan die sigaretpunt terwyl dit stadig uitbrand. "Ek was 12 jaar oud toe ek myself die eerste keer gesny het. Ek dink ek wou myself seermaak voordat enigiemand anders dit kon doen. Ek wou hulle nie onder my vel toelaat nie. Ek was die enigste een met die mag om dit te doen. "Wat het deur my gedagtes geflits? So siek soos wat dit klink, was dit liefde vir myself. Dit was 'n bewys ek is steeds mens, kan nog asemhaal en bloei, dat ek nie net 'n lewelose zombie is nie. Maar ek sou ook my haat op myself uithaal en myself gedurig slegsê. "Toe die geheime vir my te veel geraak het, het ek besluit om op te hou. Ek het besef dit gaan nie net oor my nie, ek maak almal om my ook seer. "Toe ek myself nie meer in die spieël kon herken nie, het ek geweet ek moet ophou sny." 
Wat sê die kenners? "Depressie is die gebrek om te funksioneer." sê Lara Wessom, 'n Johannesburgse sielkundige (ook van die Circle of Life-rehabilitasiesentrum) oor tienerdepressie: "Die wanindruk wat mense van depressie het, is 'n prentjie van iemand wat heeltyd bedlêend is. Dit beteken egter nie noodwendig mense is nie depressief wanneer hulle ander metodes vind om met depressie saam te leef nie." Wessom beweer ook selfmutilasie kan soms 'n kommersiële konsep wees wat met die "emo"-kultuur gepaard gaan. Baie tieners besef ook soms nie eens hulle maak hulself seer nie, soos wanneer hulle kompulsief hul hare uittrek, hulself wurg, mure slaan en voortdurend rofies afkrap. Dit is alles vorme van selfverminking. ...
**Vinnige feite: Depressie is die derde grootste oorsaak van sterftes onder jong mense tussen 18 en 24 jaar. Wêreldwyd ly 121 miljoen mense aan depressie. Slegs 'n derde van depressielyers kry ooit behandeling. Bron: http://helpguide.org 
**Hoe jy kan help www.twloha.com As jy dink iemand na aan jou is depressief, praat met hom en moedig die persoon aan om hulp te kry. Moenie vir hom sê om homself "reg te ruk" of "op te cheer" nie. Dit is iets wat hy nie kan beheer nie.
**Hulp: Selfmoord-hotline: 0800 567 567 SADAG Mental Health Line 011 262 6396, of 0011 262 6396. Besoek ook die webwerf www.sadag.-co.za 
**Simptome: Jy verloor belangstelling in en plesier uit dinge wat jy gewoonlik geniet. Jy is geïrriteerd en kwaad. Gevoelens van hartseer wil nie weggaan nie. Jy is tranerig en meer huilerig as gewoonlik. Jy voel asof daar geen hoop is nie. Jy voel asof jy niks werd is nie. Jy raak nalatig met verantwoordelikhede. Jy raak nalatig met jou voorkoms. Jy sukkel om te konsentreer. Jy stres onnodig baie. Jy voel heeltyd moeg. Jy wil alleen wees en onttrek jou van sosiale interaksie. Daar is 'n verandering in slaappatrone, soos baie minder of hopeloos te veel slaap. Jou eetlus verander. Jy ervaar onverklaarbare fisieke pyn soos hoofpyn, maagpyn en rugpyn. Jy misbruik alkohol of ander dwelms. Jy het gedagtes oor die dood en selfmoord. Indien jy meer as vyf van die simptome vir meer as twee weke ervaar, het jy moontlik depressie en moet jy professionele hulp kry. Bron: http://helpguide.org/mental/depression 
